
Għeżież Ħuti

IllUm qed ngħixu f’dinja li dejjem qegħda tiċkien u fejn, allura, jidher li hu faċli li nkunu eqreb ta’ xulxin.  L-iżviluppi fit-trasport u t-teknoloġija tal-komunikazzjoni qed iqarrbuna u jqegħeduna qrib xulxin dejjem aktar filwaqt li l-globaliżżazzjoni qed twassal li nkunu aktar dipendenti fuq xulxin.  Madnakollu, fi ħdan l-umanità jibqgħu firdiet, kultant fondi ħafna.  Fuq il-livell globali naraw id-distanza skandaluża bejn min hu l-aktar sinjur u l-miżerja tal-aktar foqra.  Kultant biżżejjed wieħed joħroġ fit-toroq ta’ belt biex jara l-kuntrast bejn in-nies li jgħixu fuq il-bankini u d-dwal jgħammxu tal-ħwienet.  Tant drajna kollox li dan m’għadniex nagħtu kasu.  Id-dinja qed tbati minn ħafna għamliet ta’ esklużjoni, emarġinazzjoni u faqar kif ukoll kunflitti li r-raġuni tagħhom hi taħlita ta’ kawżi ekonomiċi, politiċi, ideoloġiċi, u, sfortunatament, anki reliġjużi.
F’din id-dinja l-medja jistgħu jgħinu biex aħna nħossuna aktar qrib xulxin; biex inħossu sens imġedded tal-għaqda bħala familja umana li timbotta għas-solidarjetà u l-impenn serju lejn ħajja aktar dinjituża.  Il-komunikazzjoni tajba tgħinna nkunu eqreb ta’ xuxlin u nsiru nafu aħjar lil xulxin, inkunu aktar magħqudin.  Il-ħitan li jifirdu jistgħu jingħelbu biss jekk inkunu lesti li nisimgħu lil xulxin u nitgħallmu minn xulxin.  Għandna bżonn nirranġaw id-differenzi ta’ bejnietna b’forom diversi ta’ djalogu li jgħinuna nikbru fil-mod ta’ kif nifhmu u nirrispettaw lil xulxin.  Il-kultura tal-laqgħa titlob minna li nkunu disposti mhux biss li nagħtu imma wkoll li nirċievu mingħand l-oħrajn.  Il-meżżi tal-komunikazzjoni jistgħu jgħinuna f’dan, partikolarment illum, meta x-xibka tal-komunikazzjoni umana laħqet żvilupppi li ma jitwemmnux.  Partikolarment l-internet jista’ joffri possibiltajiet akbar ta’ laqgħa u solidarjetà bejn kulħadd.  Din hi ħaġa tajba u rigal mingħand Alla.
Iżda jeżistu wkoll aspetti problematiċi: l-informazzjoni hi ferm aktar veloċi mill-ħiliet ta’ riflessjoni u ġudizzju tagħna u ma tippermettix analiżi meqjusa u korretta.  Il-varjetà ta’ opinjonijiet li nisimgħu nistgħu nqisuha bħala rikekzza, imma hu possibbli wkoll li ningħalqu fi sfera ta’ informazzjoni li taqbel biss ma dak li nistennew aħna u mal-ideat tagħna, jew ma’ interessi politiċi u ekonomiċi determinati.  L-ambjent tal-komunikazzjoni jista’ jgħinna nikbru jew, bil-maqlub, jiddiżorjentana.  Ix-xewqa li nidħlu f’kuntatt diġitali jista’ jwassal biex aħna niżolaw ruħna mill-proxxmu, minn min qiegħed qrib tagħna.  Mingħajr ma ninsew, li min, għal raġunijiet varji, m’għandux aċċess għal dawn il-meżżi, jirriskja li jibqa’ eskluż.

Dawn huma limitazzjonijiet reali, li b’dan kollu ma jiġġustifikawx li aħna nirrifjutaw il-meżżi tal-komunikazzjoni soċjali; pjuttost ifakkruna li l-komunikazzjoni, fl-aħħar mill-aħħar, hija kisba aktar umana milli tekonoloġika.  Allura xinhu dak li jgħinna fl-ambjent diġitali biex nikbru fl-umanità u nifhmu aktar ‘il xulxin?  Per eżempju, jeħtieġ nirkupraw ċertu sens ta’ lajma u kalma.  Dan jeħtieġ żmien u ħila li nżommu s-silenjzu biex nisimgħu.  Hemm bżonn ukoll li jkollna aktar paċenzja biex nifmhu ‘l min hu differenti minna: il-persuna tesprimi bis-sħiħ lilha nnifisha mhux sempliċiment meta tkun tollerata imma meta tkun verament milqugħa.  Jekk verament nixtiequ nisimgħu lill-oħrajn allura nitgħallmu nħarsu lejn id-dinja b’għajnejn differenti u napprezzaw l-esperjenza umana kif timmanifesta ruħha fil-kulturi u t-tradizzjonijiet differenti.  B’hekk inkunu nafu wkoll napprezzaw aħjar il-valuri kbar ispirati mill-Kristjaneżmu, per eżempju l-viżjoni tal-bniedem bħala persuna, iż-żwieġ u l-familja, id-distinzjoni bejn l-isfera reliġjuża u l-isfera politika, il-prinċipji tas-solidarjetà u tas-sussidjarjetà, u oħrajn.
Kif, allura, l-komunikazzjoni tista’ tkun ta’ servizz għal kultura ta’ laqgħa awtentika?  U għalina, dixxipli tal-Mulej, xi jfisser li niltaqgħu ma’ persuna skont l-Evanġelju?  Kif inhu possibbli, minkejja l-limitazzjonijiet kollha tagħna u dnubietna, inknu qrib tal-oħrajn?  Dawn il-mistoqsijiet jinġabru kollha f’dik li jum wieħed l-iskriba, jiġifieri komunikatur, għamel lil Ġesù: «Min hu l-proxxmu tiegħi?» (Luqa 10, 29).  Din il-mistoqsija tgħinna nifhmu l-komunikazzjoni f’termini ta’ qrubija.  Nistgħu nispjegawha hekk: kif timmanifesta ruħha l-qrubija fl-użu tal-meżżi tal-komunikazzjoni u fl-ambjent il-ġdid maħluq mit-teknoloġiji diġitali?  Insib tweġiba fil-parabbola tas-Sammaritan it-Tajjeb.  Fil-fatt, min jikkomunika, jersaq qrib.  U s-Sammaritan mhux biss jersaq qrib imma jieħu r-responsabbiltà ta’ dak ir-raġel li kien nofsu mejjet mitluq fil-ġenb tat-triq.  Ġesù jaqleb il-perspettiva ta’ taħt fuq: mhux biss irrid nagħraf lill-proxxmu bħala wieħed bħali, imma bil-ħiliet tiegħi insir bħalu.  Li tikkomunika jfisser għalhekk li ssir konxju li int bin/bint Alla.  Inħobb niddeskrivi din is-setgħa tal-komunikazzjoni bħala “qrubija”.
Meta l-komunikazzjoni jkollha bħala għan prinċipali li tħajjar lill-konsumantur jixtri, jew meta jkollha l-għan li timmanipola lill-persuni, insibu ruħna quddiem aggressjoni vjolenti kif ġralu dak ir-raġel li attakkawh il-briganti u ħallewh mat-triq kif naqraw fil-parabbola.  Il-levita u s-saċerdot ma jarawx fih “proxxmu”, imma stranġier li aħjar iżommu bogħod minnu.  Dak iż-żmien kienu kundizjonati mir-regola tal-purità ritwali.  Illum aħna qegħdin f’riskju li l-medja jikkundizzjonawna tant li jġiegħeluna ninsew il-proxxmu veru tagħna.
Mhux biżżejjed li nterrqu t-toroq diġitali, jiġifieri li sempliċiment inkunu f’kuntatt: jeħtieġ li l-kuntatt ikun akkumpanjat mill-laqgħa vera.  Ma nistgħux ngħixu waħedna, magħluqin fina nfusna.  Għandna bżonn inħobbu u lil min iħobbna.  Għandna bżonn it-tenerezza.  Mhumiex l-istrateġiji komunikattivi li jiggarantixxu s-sbuħija, it-tjubija u l-verità tal-komunikazzjoni.  Id-dinja tal-medja wkoll ma tistax tbarri lilha nnifisha mill-kura tal-umanità u hija msejħa għat-tenerezza.  Ix-xibka diġitali tista’ tkun lok għani bl-umanità, mhux xibka ta’ wajers imma xibka magħmula minn persuni umani.  Il-medja hija newtrali fid-dieher biss: min jikkomunika billi jirriskja personalment biss, jista’ jkun punt ta’ riferiment awtentiku.  Il-koinvolġiment personali huwa l-istess għerq tal-affidabiltà ta’ min jikkomunika.  Propju għalhekk it-testimonjanza Nisranija, grazzi għax-xibka tal-komunikazzjonijiet soċjali, tista’ tilħaq lill-periferiji eżistenzjali.
Spiss ngħid: bejn Knisja miġrugħa li tinsab fit-toroq u Knisja marida bl-awtoreferenzjalità, mingħajr dubju nippreferi l-ewwel waħda.  U t-toroq huma dawk tad-dinja fejn in-nies nistgħu nilħquhom effettivament u affettivament.  Fost dawn it-toroq hemm ukoll dawk diġitali, iffullati bl-umanità, spiss feruta: irġiel u nisa li jfittxu s-salvezza jew it-tama.  Anki bis-saħħa ta’ dawn il-meżżi, il-messaġġ Nisrani jista’ jasal «sa truf l-art» (Atti 1,8).  Li niftħu l-bibien tal-knejjes ifisser li niftħuhom ukoll għall-ambjenti diġitali, kemm biex in-nies tidħol, tkun xi tkun il-kundizzjoni tal-ħajja tagħha, kif ukoll biex l-Evanġelju jkun jista’ jixref l-għatba tal-bieb tat-Tempju u joħroġ biex jiltaqa’ ma’ kulħadd.  Aħna msejħin biex inkunu xhieda ta’ Knisja li hija d-dar ta’ kulħadd.  Għandna ħila nikkomunikaw il-wiċċ ta’ Knisja bħal din?  Il-komunikazzjoni tgħin biex tagħti forma lill-vokazzjoni missjunarja tal-Knisja kollha, u llum ix-xibka soċjali hija wieħed mill-postijiet li fihom ngħixu din il-vokazzjoni biex niskopru mill-ġdid is-sbuħija tal-fidi, is-sbuħija tal-laqgħa ma’ Kristu.  Anki fil-kuntest tal-komunikazzjoni hemm bżonn ta’ Knisja li jirnexxilha twassal is-sħana u tixgħel il-qlub.

Ix-xhieda Nisranija ma ssirx b’xi bumbardament ta’ messaġġi reliġjużi, imma bir-rieda li nagħtu lilna nfusna lill-oħrajn «permezz tad-disponibbilità li bil-paċenzja u r-rispett nitwaħħdu mal-mistoqsijiet u d-dubji tal-oħrajn fil-mixja għat-tiftix tal-verità u tas-sens tal-eżistenza umana» (Benedittu XVI, Messaġġ għas-47 Jum Dinji tal-Komunikazzjonijiet Soċjali, 2013).  Naħsbu ftit fl-epsiodju tad-Dixxipli ta’ Għemmaws.  Jeħtieġ nagħrfu kif nidħlu fid-djaolgu mal-bnedmin tallum biex nifhmu x-xewqat tagħhom, id-dubji, it-tamiet u noffrulhom l-Evanġelju, cioè lil Ġesù Kristu, Alla magħmul bniedem, li miet u qam biex jeħlisna mid-dnub u mill-mewt.  L-isfida titlob minna profondità, attenzjoni għall-ħajja, sensibbiltà spiritwali.  Id-djalogu jfisser li nkunu konvinti li l-ieħor għandu xi ħaġa tajba x’jgħid, inħallu spazju għall-opinjoni tiegħu, għall-proposti tiegħu.  Id-djalogu ma jfissrx li jien niċħad l-ideat tiegħi jew it-tradizzjonijiet, imma li niċħad il-pretensjoni li l-opinjonjiet tiegħi huma l-uniċi u assoluti.
l-gwida tagħna għandha tkun l-ikona tas-Sammaritan it-Tajjeb, li jinfaxxa l-feriti tar-raġel ferut billi jitfa’ fuhom iż-żejt u l-inbid.  Jalla l-komunikazzjoni tagħna tkun żejt ifuħ għat-tbatija u inbid tajjeb għall-allegrija.  Id-dawl tagħna ma jiġix mill-“make-up” jew mill-effetti speċjali, imma billi aħna nkunu qrib tal-ferut tul it-triq, bl-imħabba, bit-tenerezza. Tibżgħux issiru ċittadini tal-ambjent diġitali.  L-attenzjoni u l-preżenza tal-Knisja fid-dinja tal-komunikazzjoni hija importanti, biex tiddjaloga mal-bniedem tallum u tmexxih lejn il-laqgħa ma’ Kristu: Knisja li takkumpanja l-mixja taf timxi ma’ kulħadd.  F’dal-kuntest, ir-rivoluzzjoni tal-mezzi tal-kominikazzjoni hija sfida kbira u appassjonanti li titlob enerġiji friski u immaġinazzjoni ġdida biex tittrażmetti lill-oħrajn is-sbuħija ta’ Alla.

